
Maltatala ka uvaz-az 1 tamatina

Hineza dau gabas tatini uvaz-az a atazan i tina ka, kingna ka tama ki
binano-az. Manahipdengaz sia ta ka is-aang tu langat i heza in a tina, na
malisihalsihal in i na hezin a ilumaq kuzakuza ka, samugq is lusga muhiav a
kenahipan.

Mopa ni-i istaa ka kiningna-an tu tina sa-uvaz-az saduu istaa, lusga
masalaqgit istaa. Ma-aq is ilumag a tama ka pinahiva nepa masihal malkasia
ta, uu tu ma-aq is uka tama haan lumag, nait munba-av ganup, munba-av
mungquma, kamamatinku-av a tama tu muhiav, uka tama lumagq a getbasun
in nepa. Paaq pu-un mudaukdauk naip miliskin tu: “ Azuq! Na mingazam
saak, na tudiip go magtu sisku-av haan kapisingun tu lumagq ti, minmaszang
| gazam tu makinahipnahip tusasaus nait pisqaqasibang. ”” Uu ka
mindangkaz naip, anmazavun a gongu ansagan mudaan munlumag.

Tonalumag in naip a, tuza pu-un tu kaho-un ludaqun a ni-i naip
mapising. Kedu-anan naip tu tas-a Ki via, tas-a tu gapung, tas-a tu asik,
hadasun istaa amin munba-av haan kalapatan; tusukun istaa ka asik haan
lava istaa pin-uni ikul, pindusa-un istaa ka gapung matuktuk, islinsuup haan

dusa tu kusu-an ta pin-uni pani. Na tunbiskav naip a tisga tindikla ka is-

aang, sakakiiv saduu ki lumag, kas-aang tu na magtu usadu-an i issia nastina
tu vahang; pisbagbaqg nepa saduu ki ketda-an istaa, kas-aang tu na luklasan i
tama istaa, na kilimun nepa ki tama istaa.

Uu tu, nanu tu uka sia nastina ka vahang sadu-an, uka tan-a-un sia tama
ka sinluluklas istaa. Pesqga naip tangis, tusqit ngalagngalaq luklas tu, “ Tina -
- Tina-- ” , mesnahaan naip kalapatan ta tunbiskav kusbai. Peskatudiip a
diganin musius tu tas-a gazamdengaz, tupa-un tu kukuhav. Takihaan ba-av
talugan dadaza diganin kusbabai, tu na asa saduu issia nastina tu vahang, i-
ita maltatala ki tama istaa, tatangis luluklas i issia ta tu nastina.

Kikilim istaa ka tama tu masiku-aq mita ka uvaz-azno-az, ni-i naip niap
tu minkukuhav a uvaz-azno-az, kinpatpatazun istaa kilim a, uka kedu-anan,
dungzav in a kiningna-an tu binano-az a taqu tu minkukuhav a uvaz-az a,
paaqg pu-un ma-aqg nepa kis saduu ki kusbabai tu gazam a kikilim nepa tu
duug heza ka kukuhav ita ka uka sadu-an. Heza tu tastugani-an, kusbabai ka
kukuhav haan dadaza diganin, luluklasan istaa ka, lusga ka kukuhav a

sangagu-ang kusbai mudaan, tinganimulmul istaa ka tama kis miliskin istii.

